
MESYUARAT MPUI-UUM FOKUS AGENDA MELAHIRKAN GRADUAN YANG 
MEMENUHI KEPERLUAN MASA HADAPAN 

 
UUM ONLINE: Kuala Lumpur, 10 Ogos - Cabaran melahirkan graduan bagi memenuhi 
keperluan industri pada masa hadapan yang semakin pesat berkembang seiring 
perkembangan teknologi menjadi agenda Utama Mesyuarat Majlis Penasihatan Universiti-
Industri Universiti Utara Malaysia (MPUI-UUM) Bilangan 1/2018. 
 
Mesyuarat yang dikendalikan oleh Pusat Kerjasama Universiti-Industri (CUIC) ini 
dipengerusikan oleh Naib Canselor, Prof Dato' Seri Dr Mohamed Mustafa Ishak. 

Beliau dalam ucapan aluannya berkata mesyuarat yang dianjurkan ini bertujuan merapatkan 
jurang antara "training provider" iaitu universiti dan pihak industri khususnya dalam 
melahirkan graduan yang benar-benar memenuhi keperluan industri.  
 
"Agenda utama mesyuarat ini adalah bagi mendapatkan maklum balas daripada pihak 
industri dan berkongsi idea mengenai perkara yang perlu diberi perhatian oleh pihak 
universiti bagi melahirkan graduan yang berdaya saing dan memenuhi keperluan industri 
yang cepat berubah seiring pekembangan semasa," ujarnya. 
 
Selain itu, mesyuarat ini juga membincangkan mengenai jenis graduan bagaimana perlu 
dilahirkan universiti dan industri yang akan mendominasi masyarakat pada masa hadapan. 
 
Pada mesyuarat itu juga Pengarah CUIC, Prof Madya Dr Mohd Sobri Don membentangkan 
mengenai keterlibatan UUM dan industri yang telah membantu universiti mencapai banyak 
kejayaan dan menyediakan graduan UUM untuk memenuhi keperluan Revolusi Industri 4.0. 
 
Seramai 10 ahli MPUI terdiri daripada wakil-wakil industri terlibat dalam mesyuarat ini. 

